
GOUVÈNÈ HOCHUL ANONSE FONKSYÒNMAN PI GWO DEPO OTOBIS 
ELEKTRIFYE ETA NEW YORK NAN BUFFALO  

  
Nouvo sistèm rechaj wo teknoloji Otorite Enèji New York la fasilite rechaj otobis 

transpò ki pa gen emisyon; Konstriksyon an pèmèt ekspansyon alavni  
  

Diminye emisyon nan flòt Otorite Transpò Fwontalye Niagara kontribiye nan 
amelyorasyon sante kominote yo ak favorize objektif enèji pwòp Eta New York yo  

  
Videyo depo a disponib isit la  

  
  

Gouvènè Kathy Hochul te anonse jodi a pi gwo depo otobis elektrifye nan Eta New York 
la ap fonksyone kounye a nan Buffalo, sa ki favorize tranzisyon an favè yon sistèm 
transpò piblik pwòp ki diminye emisyon gaz efè sè epi ki amelyore lè a pou rezidan yo ki 
nan zòn lavil yo ki ankonbre. Avèk 36 sistèm rechaj anlè nan garaj antretyen Cold 
Spring ak yon nouvo ti estasyon ki bati pou akomode ekspansyon alavni, pwojè Otorite 
Transpò Fwontalye Niagara (Niagara Frontier Transportation Authority, NFTA) pral sèvi 
kòm yon modèl pou ajans transpò atravè eta a pou fè tranzisyon soti nan transpò ki 
alimante ak gaz dyezèl. NFTA prevwa garaj Cold Spring ap akeyi sèlman machin a 
zewo emisyon disi 2035.  
  
"N ap konstwi yon enfrastrikti transpò ki pi pwòp, ki pi an sante ak ki pi dirab, epi depo 
otobis Buffalo a se nouvo eleman efò nou yo," Gouvènè Hochul te deklare. 
"Envestisman nou an nan otobis elektrifye ak enfrastrikti rechaj yo pa sèlman amelyore 
enpak anviwònman flòt la li menm, men li ankouraje Nouyòkè yo pou yo fè transpò 
piblik yo premye chwa yo – sa ki lakòz yon lè pi pwòp ak yon avni ki pi vèt pou tout 
moun."  
  
Otorite Enèji New York (New York Power Authority, NYPA) te sipèvize konsepsyon ak 
enstalasyon sistèm rechaj anlè yo nan kat vwa otobis nan garaj Cold Spring pandan de 
dènye ane yo. Vwa otobis yo te rekonfigire pou otobis elektrik yo epi yo te ranfòse 
estrikti do kay la pou akomode distribitè pantograf anlè wo teknoloji yo. Nouvo ti 
estasyon NFTA a te fèt pou li ka elaji pou pèmèt yon elektrifikasyon konplè.  
  
Prezidan ak Direktè Egzekitif Jeneral Otorite Enèji New York la, Justin E. Driscoll, 
te deklare, "Fè tranzisyon flòt otobis minisipal yo pou pase nan teknoloji lè pwòp pral 

diminye emisyon ak amelyore kalite lè a nan tout Eta New York. Depo Buffalo a – 
kounye a ki se pi gwo depo otobis elektrik nan eta a – se yon bèl egzanp nouvo 
enfrastrikti rechaj ki pèmèt ajans transpò yo soti nan dyezèl pou adopte enèji elektrik. 
Otorite Enèji pran angajman pou sipòte transfòmasyon sistèm transpò eta a epi ede eta 
a atenn objektif li pou redwi emisyon gaz efè sè a 85 pousan disi 2050."  
  
Otobis transpò elektrik yo pa gen okenn emisyon gaz echapman, depans antretyen yo 
koute mwens, epi redwi yon fason efikas itilizasyon gaz fosil yo. Tranzisyon flòt yo nan 
tout eta a pral pèmèt yo amelyore kalite lè a ak sante kominote yo, espesyalman nan 
kominote defavorize yo ki jeneralman nan katye ki gen revni fèb oswa ki pa gen anpil 
resous, ki sibi plis polisyon lè a machin yo lakòz.  
  
NFTA te resevwa premye otobis elektrik ak batri li an 2022 e li gen 24 sou plas jodi a. 
Ta dwe gen venteyen otobis elektrik adisyonèl ki pral fonksyonèl pandan de pwochen 
ane yo. Kapasite elektrik garaj la kapab sèvi kounye a apeprè 50 otobis, oswa mwatye 
nan depo a, epi li ka ogmante pou sèvi tout depo a. NFTA gen yon objektif pou fè 
fonksyone yon flòt otobis 100 pousan zewo emisyon disi 2035.  
  
Direktè Egzekitif NFTA a, Kim Minkel te deklare, "Nou fyè pou nou ouvri wout nan 
transpò dirab epi nou rete devwe pou kreye yon anviwònman ki pi pwòp ak pi an sante 
pou kominote nou an. Avèk chak otobis elektrik ak batri nou deplwaye, nou redwi 
emisyon kabòn chak ane epi amelyore yon fason siyifikatif kalite lè a nan tout Lwès 
New York. Nou rekonesan anvè Gouvènè Kathy Hochul ak tout delegasyon Lwès New 
York la pou sipò ak angajman inebranlab yo an favè plan klimatik k ap mennen nan nivo 
nasyonal nan eta nou an."  
  
Gras ak chajè pantograf yo, otobis yo pa bezwen ploge ak deploge ankò chak fwa yo 
bezwen chaje. Olye sa, yo ka pake epi konekte otomatikman ak chajè ki nan plafon yo. 
Teknoloji a ka rechaje yon otobis konplètman nan apeprè sis èdtan.  
  
Pou garaj NFTA a, National Grid te sipòte modènizasyon rezo elektrik la epi li te ede 
finanse ti estasyon an. NYPA enstale chajè yo avèk èd patnè li yo: National Grid, PlugIn 
Stations Online, Black & Veatch, Ferguson Electric, ABB ak Heliox.  
  
Direktè Rejyonal National Grid la, Ken Kujawa, te delare, "Redwi emisyon nan plizyè 
sektè nan ekonomi an, tankou transpò, pral jwe yon wòl enpòtan nan konstwi avni enèji 
pwòp New York. Se poutèt sa kolaborasyon National Grid ak flòt ak ajans transpò 
tankou NFTA enpòtan. Nan dènye ane yo, Pwogram Preparasyon Machin Transpò 
Elektrik (Transit EV Make-Ready Program) nou an te ankouraje NFTA pou konstwi 
enfrastrikti rechaj pou otobis elektrik epi ajoute otobis elektrik nan flòt lwès New York 
yo. Sa a se yon etap enpòtan pandan n ap travay ansanm pou kreye enfrastrikti transpò 
ki pwòp, ki vèt nan eta a, e gen anpil lòt ankò k ap vini."  
  
NFTA ap resevwa 67 milyon dola finansman nan men Administrasyon Transpò Federal 
(Federal Transit Administration, FTA) la ak plis pase 33 milyon dola nan men Depatman 
Transpò Eta New York (New York State Department of Transportation, NYSDOT). Yo te 



itilize dènye lajan sa pou finanse depans pou enfrastrikti rechaj nan nouvo etablisman 
an, epi achte otobis elektrik ak batri yo.  
  
Gras ak alokasyon Eta New York nan Règleman Volkswagen, yo te bay NFTA 3.28 
milyon dola pou enfrastrikti rechaj atravè yon akò Depatman Konsèvasyon Anviwònman 
Eta New York (Department of Environmental Conservation, DEC)-NYPA, epi yo te bay 
yon lòt 9.24 milyon dola pou achte 24 otobis transpò elektrik ak batri NFTA atravè 
Pwogram Ensitasyon Koupon pou Kamyon New York (New York Truck Voucher 
Incentive Program, NYTVIP) Otorite Rechèch ak Devlòpman Enèjetik Eta New York 
(New York State Energy Research and Development Authority, NYSERDA). Finansman 
Règleman Volkswagen Eta New York la disponib kounye a pou senk nan pi gwo 
operatè transpò piblik nan eta a - Otorite Transpò Distri Kapital (Capital District 
Transportation Authority, CDTA), Otorite Rejyonal Transpò Rochester-Genesee 
(Rochester-Genesee Regional Transit Authority, RGRTA), Transpò nan Konte Suffolk 
(Suffolk County Transportation), sistèm otobis Bee-Line nan Konte Westchester 
(Westchester County Bee-Line Bus System) ak NFTA – pou fasilite tranzisyon flòt yo an 
favè 100 pousan zewo emisyon disi 2035. DEC estime fon yo pral bay ankourajman an 
favè otobis transpò ki 100 pousan zewo emisyon nan tout eta a lè yo konsidere faz 
finansman ki pase yo ak sa kounye a.  
  
Yon etid NYPA te dirije, Otorite Rechèch ak Devlòpman Enèji Eta New York (New York 
State Energy Research and Development Authority, NYSERDA) ak NYCDOT te ede 
ajans yo elabore plan epi pran an kont lòt sistèm konstriksyon (do-kay, awozwa, HVAC, 
elatriye), fòmasyon mekanisyen, modènizasyon sèvis piblik yo, analiz wout, 
planifikasyon depans kapital ak eksplwatasyon ak pwogram finansman federal.  
  
Prezidan ak Direktè Egzekitif Jeneral NYSERDA, Doreen M. Harris, te deklare, 
"Depo otobis elektrifye Otorite Transpò Fwontalye Niagara reprezante pwogrè enpòtan 
nan favorize transpò piblik ki pwòp nan Lwès New York ki pral ede diminye emisyon yo 
ak amelyore kalite lè a. NYSERDA fyè pou l sipòte tranzisyon nan flòt otobis zewo 
emisyon atravè eta a pou ede kominote yo vin pi rezistan, amelyore aksè ekitab pou 
transpò pwòp epi redwi polisyon."  
  
Komisè Depatman Transpò Eta New York la, Marie Therese Dominguez, te 
deklare, "Depatman Transpò Eta a angaje l nan misyon pou kreye yon rezo transpò ki 
an sekirite ak fyab ki kreye kominote ki an sante, amelyore kalite lavi ak pwoteje 
anviwònman nou an. Nou fyè pou nou travay avèk tout patnè eta nou yo ak Otorite 
Transpò Fwontalye Niagara pou elaji flòt otobis elektrik yo ak enfrastrikti rechaj yo - yon 
lòt etap pozitif pou amelyore kalite lè a ak diminye emisyon gaz efè sè ki danjere epi 
envesti nan yon avni ki pi dirab."  
  
Komisè pa enterim Depatman Prezèvasyon Anviwònmantal Eta New York la, Sean 
Mahar, te deklare, "Angajman dirab Gouvènè Hochul an favè transpò ki pwòp ak 
envestisman nan elektrifikasyon ap amelyore kalite lè nan Buffalo epi atravè Eta New 
York. Anons jodi a se yon prèv pozitif efò Eta a ap fè pou ranfòse itilizasyon machin 
elektrik pou diminye polisyon lè a ak emisyon gaz efè sè ki chanje klima a nan zòn ki 



depann de transpò piblik. Depo otobis elektrik tankou sa a ap kontribiye nan sante 
piblik, nan avantaj anviwònmantal ak ekonomik tranzisyon nou an nan transpò ki pi 
pwòp."  
  
Plan Klimatik Nasyonal Eta New York ki Alatèt Peyi a  
Ajanda klimatik Eta New York la fè apèl ak yon tranzisyon ki metodik epi ki jis ki kreye 
djòb ki soutni fanmi, ki kontinye ankouraje yon ekonomi vèt nan tout sektè epi asire ke 
omwen 35 pousan, avèk yon objektif 40 pousan, nan avantaj envestisman enèji pwòp 
yo ale nan kominote defavorize yo. Gide pa kèk nan inisyativ klimatik ki pi agresif ak 
inisyativ enèji pwòp nan peyi a, New York ap avanse yon seri efò – ki gen ladan 
program Kapital ak Envestisman New York Cap-and-Invest, (NYCI) ak lòt politik 
konplemantè – pou diminye emisyon gaz ki lakòz efè sè yo a 40 pousan disi 2030 ak 85 
pousan disi 2050 konpare ak nivo 1990 yo. New York sou wout pou l reyalize yon sektè 
elektrisite zewo emisyon an 2040, ki gen ladan 70 pousan pwodiksyon enèji renouvlab 
vè 2030, ak netralite kabòn nan tout ekonomi an vè mwatye syèk la. Yon poto mitan 
nan tranzisyon sa a se envestisman san presedan New York pou devlope enèji pwòp 
yo, ki enkli plis pase 28 milya dola nan 61 pwojè enèji renouvlab ak transmisyon ki fèt 
sou gran echèl nan Eta a, 6.8 milya dola pou redui emisyon batiman yo, 3.3 milya pou 
devlope enèji solè, prèske 3 milya dola pou inisyativ transpò pwòp, ak 130 Kominote 
Entèlijan fas ak Klima (Climate Smart Communities, CSC) sètifye, plis pase 500 
Kominote Enèji Pwòp, ak pi gwo inisyativ siveyans lè kominotè eta a nan 10 kominote 
defavorize atravè eta a pou ede sible polisyon lè a ak konbat chanjman klimatik.  
  
Enfòmasyon sou NYPA   
NYPA, ki se pi gwo òganizasyon elektrik piblik eta a ki nan nasyon an, ap jere 17 
etablisman ki ap jenere elektrisite ak plis pase 2,253 kilomèt sikwi liy transmisyon yo. 
Plis pase 80 pousan elektrisite NYPA pwodwi se enèji idwolik renouvlab ki pwòp. NYPA 
finanse operasyon li yo apati obligasyon yo vann ak revni li resevwa an gran pati atravè 
elektrisite yo vann. Pou plis enfòmasyon, vizite www.nypa.gov epi swiv nou 
sou Twitter, Facebook, Instagram, Tumblr ak LinkedIn.  

